ՀԻՄՆԱՎՈՐՈՒՄ

«ՀԱՅԱՍՏԱՆԻ ՀԱՆՐԱՊԵՏՈՒԹՅԱՆ ԿԱՌԱՎԱՐՈՒԹՅԱՆ 2017 ԹՎԱԿԱՆԻ ՀՈՒԼԻՍԻ 27-Ի N 904-Ն ՈՐՈՇՄԱՆ ՄԵՋ ՓՈՓՈԽՈՒԹՅՈՒՆՆԵՐ ԿԱՏԱՐԵԼՈՒ ՄԱՍԻՆ»
  ԿԱՌԱՎԱՐՈՒԹՅԱՆ ՈՐՈՇՄԱՆ ԸՆԴՈՒՆՄԱՆ

Ընթացիկ իրավիճակը և իրավական ակտի ընդունման անհրաժեշտությունը
Հայաստանի Հանրապետության կառավարության 2018 թվականի օգոստոսի 16-ի թիվ 908-Ն որոշմամբ կատարված փոփոխություններով Հայաստանի Հանրապետության կառավարության բարեգործական ծրագրերի համակարգման հանձնաժողովը բարեգործության ոլորտը համակարգող լիազոր մարմին չի հանդիսանում և հանդես է գալիս որպես խորհրդատվական մարմին, ինչի պատճառով հսկիչ գնումներով ձեռք բերված և չվերադարձված ապրանքները հաշվառվում և պահեստավորվում են Հայաստանի Հանրապետության պետական եկամուտների կոմիտեի պահեստում և տնօրինման չեն հանձնվում վերոնշյալ մարմնին: Հարկային մարմինների կողմից հսկիչ գնումներով ձեռք են բերվում տարատեսակ ապրանքներ, այդ թվում՝ հագուստ, տեխնիկա, կենցաղային իրեր և այլն։
Հայաստանի Հանրապետության վարչապետի 2018 թվականի հունիսի 11-ի N 700-L որոշմամբ հաստատված Հայաստանի Հանրապետության աշխատանքի և սոցիալական հարցերի նախարարության (այսուհետ՝ Նախարարություն) գործառույթների՝ Նախարարու-թյունն իրականացնում է հաշմանդամություն ունեցող անձանց, կանանց, երեխաների, տարեցների, կյանքի դժվարին իրավիճակում հայտնված, բռնության ենթարկված և օրենսդրությամբ սահմանված առանձին կատեգորիայի այլ անձանց սոցիալական պաշտպանություն, կյանքի դժվարին իրավիճակում հայտնված ընտանիքի (անձի) սոցիալական գնահատում (սոցիալական կարիքների գնահատում) և սոցիալական աջակցություն և այլն։ 
Հաշվի առնելով վերոգրյալը՝ ապրանքների հանձնումը Նախարարությանը հնարա-վորություն կտա  կազմակերպել դրանց բաշխումն ըստ անհրաժեշտության:   
Հսկիչ գնումներով ձեռք բերված և չվերադարձված ապրանքները պիտանի են օգտագործման համար, ուստի անհրաժեշտություն է առաջացել կատարել նախագծով ներկայացված փոփոխությունը: 

Կապը ռազմավարական փաստաթղթերի հետ. Հայաստանի վերափոխման ռազմավարություն 2050, Կառավարության 2021-2026թթ. ծրագիր, ոլորտային և/կամ այլ ռազմավարություններ. 
Նախագիծը առնչություն չունի ռազմավարական փաստաթղթերի հետ:

[bookmark: _GoBack]      Առաջարկվող կարգավորման բնույթը
Համաձայն «Նորմատիվ իրավական ակտերի մասին» օրենքի 34-րդ հոդվածի 2-րդ կետի` նորմատիվ իրավական ակտում փոփոխություն կամ լրացում կարող է կատարվել միայն նույն տեսակի և բնույթի նորմատիվ իրավական ակտով, տվյալ դեպքում`  Հայաստանի Հանրապետության կառավարության որոշմամբ։

     Ակնկալվող արդյունքը
Նախագծի ընդունմամբ հնարավոր կլինի ապահովել հսկիչ գնումներով ձեռք բերված և չվերադարձված ապրանքների անհատույց փոխանցումը Նախարարությանը՝ կյանքի դժվարին իրավիճակում հայտնված անապահով ընտանիքներին, երեխաների և տարեցների խնամքի հաստատություններին տրամադրելու նպատակով։ 

Պետական բյուջեի եկամուտներում և ծախսերում սպասվելիք փոփոխությունների վերաբերյալ
       «Հայաստանի Հանրապետության կառավարության 2017 թվականի հուլիսի 27-ի N 904-Ն որոշման մեջ փոփոխություններ կատարելու մասին»  Հայաստանի Հանրապետության կառավարության որոշման նախագծի ընդունման կապակցությամբ պետական բյուջեում ծախսերի և եկամուտների էական ավելացում կամ նվազեցում չի սպասվում:



